
Ситдыйкова Ләлә Насыйх кызы
Бүгенге көн мәгарифе үз алдына белем һәм тәрбия бирүне, милли традицияләргә таянып, халык педагогикасы нигезендә алып бару бурычын куя. Буыннан буынга килгән һәм тәрбия процессында кулланылган ысуллар, нәтиҗәле алымнар, гомуми кабул ителгән һәм гадәткә кергән таләпләр, гореф – гадәтләр, гыйлем – күнекмәләр, педагогик карашлар яшь буынга белем – тәрбия бирүдә аеруча зур роль уйный. Укучыны тәрбияләү, баланы үстерү – катлаулы һәм каршылыклы процесс. Ә шул баланы шәхес итеп тәрбияләүне нәрсәдән башларга соң? Белем һәм тәрбия бирү процессында дини – әхлакый тәрбия бирүгә ныграк басым ясарга кирәк дип уйлыйм мин. Милләт киләчәгенә кирәкле шәхес тәрбияләүдә тел дә мөһим роль уйный. Безнең яшәешебез иҗтимагый күренешләрдән гыйбарәт. Тәрбия бирү эшчәнлеге дә җәмгыятьтәге шартлар йогынтысында даими үсә, камилләшә. Димәк, киләчәк кешесен без үз милләте турында күп белүче, милләте өчен җаваплы, дини белемле һәм теле камил булган шәхес итеп күз алдына китерәбез. 

Халыкны аң-белемле, тәрбияле итү, үзенең милләте өчен зыялы шәхес, мәгърифәтчеләр әзерләүне мәдрәсәләр башкарган. Татарның беренче фәлсәфәчеләре, алдынгы карашлы кешеләре халыкны белемгә, һөнәргә өнди, наданлыкка, гамьсезлеккә каршы чыгарга чакыра. Шулар арасыннан татар халкының мәшһүр фикер иясе, мәгърифәтче, тарихчы, педагог, язучы, якташыбыз Ризаэддин бине Фәхреддинне атыйсым килә. Татар мәгърифәтчелеге тарихында тәрбия – әхлак, шәхес тәрбияләү мәсьәләләренә Ризаэддин Фәхреддиннән дә күбрәк көч куйган һәм гаҗәеп күп хезмәтләр язып калдырган зат бармы икән? Бер өлкәдә генә башкарган эшләре дә аның исемен мәңгеләштерергә җитәр иде.

Язучы иҗат иткән һәр әдәби әсәрдә милләтне мәгърифәтле, ягъни белем-тәрбияле итү мәсьәләсе күтәрелә. «Балалар өчен», «Фәкать кыз балалар өчен», «Гаилә», «Гакыйдә», «Нәсыйхәт – I», «Нәсыйхәт – II », «Нәсыйхәт – III », «Тәрбияле бала», «Тәрбияле ана», «Тәрбияле хатын», «Шәкертлек әдәбе», «Әдәбе – тәгълим» - турыдан – туры тәрбиягә караган хезмәтләре бербөтен тәрбия энциклопедиясен тәшкил итә. Тәрбия системасына ул барлыгы 70 тән артык китап бастыра. 

Безнең мәктәпнең тәрбияви проблемасы: «Татар халык педагогикасы нигезендә һәрьяктан гармоник шәхес тәрбияләү». Мәктәбебездә балаларны халык педагогикасы һәм мәгърифәтчебез мирасы аша тәрбияләүгә зур урын бирелә. Мәмәт авылы янәшәсендә генә урнашкан Кичүчат авылының зыялысы, мәшһүр педагогыбыз мирасын өйрәтү һәм укыту – тәрбия эшчәнлегендә куллану - мәктәптә системага салынган. Бер чишмә суларын эчеп, бер болыннарда тәгәрәп үскән күрше авыл балалары якташыбыз мирасын үзләре дә теләп өйрәнәләр. Ризаэддин бине Фәхреддиннең нәсел җепләре Мәмәт авылына барып тоташа. Аның абыйлары Кәшәфетдин һәм Минһаҗетдиннәр Мәмәт авылында күп еллар мулла булып торганнар. Мәктәп музеенда зур итеп аларның нәсел шәҗәрәләре төзелгән һәм ул тәрбия чараларында киң кулланыла. Шуңа күрә Мәмәт авылы кешеләре, мәктәбе, балалар бакчасы Кичүчат авылы белән тарихи һәм нәсел җепләре ярдәмендә бер - берсенә бик тыгыз бәйләнгәннәр. 

Бүгенге көндә мәктәпнең төп максаты: зыялы, югары культуралы, актив тормыш позициясенә ия булган укучы шәхесе тәрбияләү. Шул уңайдан татар теле һәм әдәбияты укытучылары, сыйныф җитәкчеләребез тарафыннан күпкырлы эш башкарыла:

· Мәктәбебездә күп еллар эшләп килүче туган якны өйрәнү музеендагы Р.Фәхреддингә багышланган бүлек даими тулылындырыла һәм үткәрелгән чараларда киң кулланыла;

· Ел саен апрель аенда үтә торган татар теле айлыгында якташыбыз музеена сыйныфлар белән экскурсияләр оештырыла;

· Р.Фәхреддин хезмәтләрен куллану буенча сыйныф сәгатьләре тематикасы булдырылды;

· Укучыларның иҗади сәләт үсешен тәэмин итү йөзеннән «Яшь каләм» түгәрәге эшләп килә. Түгәрәк әгъзалары республикабызның, районыбызның “Мәгърифәт”, “Сабантуй”, «Көмеш кыңгырау», “Яшьләр заманы”, “Әлмәт таңнары” газеталары белән тыгыз элемтәгә кереп, даими үз иҗатларын җирле матбугатта яктыртып киләләр. Шулай ук мәктәптә «Кыңгырау чыңы» дигән мәктәп газетасы чыгып килә. Анда укучыларыбызның мәкаләләре, шигырьләре, котлаулары бастырыла. Укучының тәүге хезмәтләре, беренче каләм тибрәтүләре әлеге газетадан башлана һәм ул аларга зур этәргеч тә булып тора. 

Бөек мәгърифәтчебез халык традицияләрен, культурасын саклау һәм үстерү, яңа буынга тапшыруга зур әһәмият биргән. «Һәр милләт кешесе үзенең үткәнен белсен һәм үз тарихы белән дус булсын» ди Р.Фәхреддин. Мәктәптә шул уңайдан укучылар белән «Шәҗәрә – тәрбиянең асыл ташы» дигән баш астында гаилә шәҗәрәләрен төзү буенча киң эш җәелдерелде. Бик күп укучы үзенең нәсел агачын төзеде һәм туганнары белән тагын да тыгызрак элемтәләр урнаштырды. Мәктәп, авыл, авылыбызның күренекле кешеләре, район тарихын өйрәнү буенча укучылар белән күпкырлы эзләнү эше алып барыла һәм алар әдәби альбомнар, рефератлар аша гомумиләштерелде. Югары сыйныф укучыларыбыз тарафыннан «Мәмәтем – мәхәббәтем», «Әлмәтемнаң тарихи эзләре буйлап», «Авылымның оста куллы кешеләре», «Авылдашыбыз Ирек абый Сафин – атаклы хирург», «Рәшит Саттаров – Социалистик Хезмәт Герое, атказанган төзүче», «Бабам – Бөек Ватан сугышы ветераны», «Халимова Мәрьям апа – курку белмәс шәфкать туташы», “Үз шәхесемне тәрбияләүдә Р.Фәхреддин хезмәтләренең роле”, “Бәетләр илендә” темаларына зур хезмәтләр башкарылды һәм алар төрле бәйгеләрдә призлы урыннар яуладылар.

Сыйныф җитәкчеләребез, тел фәне укытучылары, тәгәрәк җитәкчеләребез тарафыннан мәктәбебездә милли йола, гореф – гадәтләрне онытмау, барлау йөзеннән дә күп эшләр башкарыла: гаилә бәйрәмнәре, “Нәүрүз”, “Сөмбелә”, “Кече Сабантуй”, “Каз канаты” бәйрәмнәре, “Әбием сандыгы” сәхифәсе, “Озын толым”, “Нәүрүз гүзәле”, “Ягез әле, кызлар”, “Уңган хуҗабикәләр”, “Исемең матур, кемнәр куйган” бәйгеләре уздырыла. Әлеге чараларның нигезен халык педагогикасы, Р.Фәхреддиннең бай мирасы, тәҗрибәсе тәшкил итә. Алар укучыларның эчке дөньясын рухи яктан баеталар, тулыландыралар. Галим сүзләре белән әйтсәк: «Һәр халыкның үзенә хас традицияләре бар, яшь буынны шул трдицияләрдә тәрбияләгәндә генә милләт, шәхес үсеше тәэмин ителә».

Мәшһүр педагогыбыз, балаларның, гомумән, гаиләнең психологиясен тирән аңлап фикер йөрткән. Бернинди махсус уку йортларында укымыйча һәм методологик әзерлек алмыйча, ул тәрбия фәненең иң асыл сыйфатларына үтеп керә алган. «Тәрҗемәи хәлем» дигән хезмәтендә мәгърифәтче галим беренче педагогик карашлары, төшенчәләре формалашу турында болай яза: «Үз балаларымны тәрбия итәр өчен ошбу кагыйдәләрне чыгардым:

1. Балаларның сораган нәрсәләрен камил игътибар белән тыңлап, мөмкин кадәр җитди сурәттә дөрес һәм дә кыска вә ачык итеп аңлатырга тиешле икән.

2.  Яшь балаларны иң элек укыта башлаганда, зиһеннәре төшенеп җитмәслек нәрсәләрне аңлату дөрес түгел икән.

3. Балаларга дәрес бирелә башлау белән үз акыллары илә төшенерлек дәрәҗәдә җәгърәфия вә тарих фәннәреннән мәгълүмат бирү фарыз икән »

Күргәнегезчә, галим педагогикага җитди карый һәм яшьтән бирелгән тәрбиянең шәхес формалашуга йогынтысын аңлый. «Оясында ни күрсә, очканда шул булыр» ди халык мәкале. Чыннан да, баланың дөнья турында, яхшылык һәм явызлык, гаделлек кебек әхлакый категорияләргә мөнәсәбәте гаиләдә формалаша. Бу очракта иң әһәмиятле рольне ата – ана уйный, чөнки күңелендә туган сораулары белән бала беренче чиратта аларга мөрәҗәгать итә. Остазыбыз шәхес тәрбияләүне бишектән үк башларга кирәк, дип саный һәм ана булган хатын – кызны тәрбияләүгә аеруча игътибар бирә. Ул «Бала тәрбияләү – ананың гаилә генә түгел, бөтен җәмгыять алдында бурычы булып тора» , ди үзенең «Тәрбияле ана» хезмәтендә. Бүгенге көндә дә мәшһүр галимнең хезмәте бик актуаль. Ата – ананы, бигрәк тә әни кешене тәрбияләү – мөһим мәсьәләләрнең берсе. Мәктәптә әти – әниләрнең педагогик һәм психологик белемнәрен арттыру юнәлешендә максатчан эш оештырылды. Ата – аналар гомуми, сыйныф җыелышларына теләп йөриләр, педагогик докладлар тыңлыйлар, анкеталар тутыралар, үзләре дә тәҗрибәләре белән уртаклашалар, ачык сыйныф сәгатьләрендә актив катнашалар. «Тәрбияле ана – бетмәс-төкәнмәс хәзинәдер. Бик ярлы өйдә тәрбияле ана булса, олуг байлардан санала», - ди галимебез.

Шулай итеп, укучыларда милли үзаң тәрбияләүдә, милләтнең бөек шәхесе белән горурлану хисе уятуда Р.Фәхреддиннең хезмәтләре, аның тормыш юлы безгә үрнәк булып тора. Педагогик культура булдырып, остазыбыз, укытучыбыз Р.Фәхреддин кебек, укучыларның, гаиләнең психологиясен тирән аңлап эш итсәк кенә, һәрьяктан гармоник шәхес тәрбияләүгә ирешербез дип уйлыйм. Мәктәп ишеген ачкан һәр укытучының изге бурычы – баланы белемле итү белән беррәттән, тәрбияле, әхлаклы итү. Халкына, иленә, фәнгә бөтен гомерен багышлаган галим Р.Фәхреддиннең күпкырлы фәнни эшчәнлеге - милли тарихыбызны өйрәнү өчен кыйммәтле чыганак. Йомгак ясап шуны әйтәм: милләтебезнең язмышы, киләчәге, үсеше өчен һәр укытучы, укучы үз өстендә эшләргә, яхшы укырга, Р.Фәхреддиннең киңәшләрен онытмаска тиеш. Без, мәшһүр якташыбыз варислары, ул йөргән сукмаклардан йөрүебез, ул яшәгән авылны якыннан белүебез, ул эчкән чишмәләрдән сулар эчүебез белән бик бәхетле һәм галимебез мирасын бүгенге укучыга җиткерү – безнең иң изге эшебез! 

